
Jussit Hyblaeis tribunal stare diva floribus.

Praeses ipsa iura dicet. Adsidebunt Gratiae.





Hybla, totus funde flores, quotquot annus adtulit.

Hybla, florum subde vestem, quantus Ennae campus est.

Ruris heic erunt puellae, vel puellae montium,

Quaeque sylvas, quaeque lucos, quaeque fontes incolunt.

Jussit omnes adsidere pueri mater alitis.

Jussit et nudo puellas nil Amori credere.



     Cras amet etc.



Ecce jam subter genistas explicant tauri latus.

Subter umbras, cum maritis, ecce balantum greges.

Quisque tutus continetur conjugali foedere.





Jam loquaces ore rauco stagna cygni perstrepunt,

Et canoras non tacere Diva jussit alites.

Asonat Terei puella subter umbram populi:

Ut putes motus amoris ore dici musico,

Et neges, queri sororem de marito barbaro.





Illa cantat; nos tacemus, quando ver venit novum?



Quando fiam, ut chelidon, et tacere desinam?





     Cras amet etc.

